
   Çумри телей

   Аркадий Русаков | Сăвă

   Ма эп сана курман хальччен?

Курсан та сан çине пăхман.

Сана пĕлсен те çак кунччен

Эс хитрине асăрхаман.

Эп суккăр пулнă-ши элле?

Куçсемпе мар, паллах, чунпа.

Çӳренине çумрах телей

Сисмен пуль эпĕ çавăнпа.

Ĕнер, ак, куртăм та сана

Яланхилле эп урамра,

Эс йăл кулса илни мана

Çĕклерĕ çулăм чунăмра.

Ăнланаймарăм ма иккен

Çак çулăм илчĕ пĕçертсе

Мана çав самантра. Каçчен

Вара çӳрерĕм тĕлĕнсе.

Ăнлантăм пулнине эс кам,

Чунпа илемлĕ пулнине.

Ăшра калать мана такам

Мана эс чăн-чăн кирлине.

Ĕмĕтленсе эп çавăнпа

Паян çӳретĕп мĕн иртен.

Ман тулчĕ чун савăнăçпа.

Шухăшсем те — пĕр сан çинчен.

  